
* * * 
Берілген мақалада автор 2001 жылдан бастап 2010 жыл 

аралығындағы Ауғанстандағы НАТО əскери кампаниясына 
қысқаша талдау береді. Жұмыста негізгі түйінді оқиғалар, 
олардың Ауғанстандағы жалпы жағдайға əсері мен салдары 
сипатталған. Сондай-ақ өткен 10 жылдағы НАТО-ның 
Ауғанстандағы əскерінің қатысуына шағын қорытынды 
жасалған.  

 
 
 

* * * 
The author of the article tries to give a short analysis on the 

NATO military campaign in Afghanistan in the period of 2001-
2010. Key events and their consequences and influence on the 
general situation in Afghanistan are described. Also, a brief 
summary on the 10-year presence of NATO troops in 
Afghanistan is given. 

2006 ЖЫЛҒЫ ЛИВАН ДАҒДАРЫСЫ, СЕБЕП-САЛДАРЫ ЖƏНЕ  
ОНЫҢ НƏТИЖЕЛЕРІ 

 
 
Ұзақ уақыт бойы Таяу Шығыс қауіпті шие- 

леністің орны болып сақталып келеді. Араб-
израиль қақтығысының шешілмеуі бұл аймақ- 
тағы мемлекеттердің, халықтардың жағдайлары- 
на қауіп-қатерлер, өте кері əсерлер  тигізуде. 
Бұл мəселе тек қана осы аймақтағы бейбіт- 
шілікке емес, сонымен қатар жалпы əлемдегі 
бейбітшілікке қауіп төндіріп, халықаралық шие- 
леністі бəсеңдету үрдісіне келеңсіз жағдайларды 
туғызып отыр.  

Араб-израиль қақтығысын саяси тəртіпке 
салудың жоқтығынан осы мемлекеттер арасында 
əлі күнге дейін жалғасып келе жатқан бірқатар 
қақтығыстардың болуына жəне олардың дамуы- 
на алып келуде, соның ішінде 2006 жылғы 
Ливандағы соғыс Таяу Шығыс мəселесін қайта 
жандандырды. 

Қоғамдағы ішкі үрдістердің катализаторына 
айналған Израильдің Ливанға жасаған агрес- 
сиясы бұл мемлекетке тікелей əсерін тигізіп 
отыр жəне болашақта өз салдарын қалдыруда. 
Қазіргі кезге дейін Ливан Батыстың, Израильдің, 
жергілікті реакцияның араб азат ету қозғалы- 
сымен саяси жəне əскери шайқасының алаңына 
айналып отыр. Алайда бұл күрес ливандық 
мəселелер шеңберінен шығып кетті, қоғамдағы 
жиналған əлеуметтік-экономикалық, саяси, 
этноконфессионалды түрдегі терең ішкі қарама-
қайшылықтар Ливандағы қақтығыстарға күйзе- 
лісті сипат берді.  

Соғыстың тұтануы 2006 жылы 12 шілдеде 
Хизболла жауынгерлері Израиль территория- 
сындағы Зарит қаласының маңына кіріп, əскери 
шекаралық күзет машиналарына тосқауыл 
жасап, оқ атқылағандығынан басталды. Нəти- 
жесінде екі «Хаммер» джипі талқандалып,  

 
 
Израиль армиясының бірнеше əскері жарақат 
алды, олардың ішінде қаза тапқандары да 
болды. Бұған қоса екі израильдік əскери 
қызметші тұтқынға алынды.  

Хизболланың мұндай əрекеттерге баруының 
себебі ретінде, кейбір мəліметтерге жүгінетін 
болсақ, бұған дейін израильдіктер жүздеген 
палестиналық əйелдерді, 300-ден аса кəмелетке 
толмаған балаларды сотсыз, тергеусіз түрмеде 
ұстап отырған. Оған қоса бұл түрмелерде 
кепілдікте 8 министрге қоса, Палестина автоно- 
миясы парламентінің 24 депутаты тауқымет 
тартқан. 

Зариттегі қанды шайқастың хабары бүкіл 
Израильді дүрліктірді. Израиль премьер-ми- 
нистрі Эхуд Ольмерт министрлер кабинетінің 
кешкі отырысында былай деп жариялады: 
«Ливан үкіметі мұның бəріне жауапкершілікті 
жəне бұған жауап беруі керек» [1]. Мұның 
есесіне харизмативті Ариэль Шаронның орнына 
келген Ольмерт өзінің ұстанымдарын, мінезінің 
жəне тұжырымдарының қатаңдығын жəне 
шешімді əрекеттер қабылдау ұқыптылығын 
көрсетуге мүдделі еді. Бұл əскерилердің көңі- 
лінен шықты. Əскерилер «достойное возмездие» 
кодты аты бар əскери операцияның бастал- 
ғандығы жөнінде жариялады.  

Израиль СІМ Ципи Ливни бұл операцияның 
мақсаттарын жариялады. Олар «тұтқынға» 
алынған əскерлерді босату, Хизболла ұйымын 
талқандау жəне оның инфрақұрылымдарын 
жою, Ливан үкіметін елдің оңтүстігіндегі 
ұйымның инфрақұрылымдарын құлатуға жəне 
БҰҰ Қауіпсіздік Комитетінің талаптарына 
сəйкес шииттік «лаңкестерді» қарусызданды- 
руға көндіру болып табылды.  

Негізі израильдік əскерилер ливандық 
шекараны атқылай бастағанда-ақ мыңдаған адам 
Ливанның оңтүстік бөлігінен үдере көшкен. Үш 
күндік қантөгістен кейін ливандық екі ауылды 
(Марун əр-Рас пен Маруахин) басып алған 
израильдік əскер Ливандағы 10 елді мекеннің 
тұрғындарын бас сауғалайтын басқа жер табуға 
шақырды. Еврейлердің Марун əр-Расқа қатты 
қызығуы тегін емес. Биіктігі үлкен жерде 
орналасқан бұл ауылдың стратегиялық маңызы 
зор. Елдің оңтүстігінен басталған соғыстан 
солтүстік аймақ та аман қалмады: ливандық 
теледидарлық кешендерді аяусыз қиратқан 
израильдік əскерлер байланыс жерлерін тас-
талқан етті. БҰҰ Гуманитарлық бағдарлама- 
лардың үйлестірушісі Ян Энгеланн жарты 
миллион адамның жедел көмекке зəру екендігін, 
бұл көрсеткіштің уақыт өткен сайын артып келе 
жатқанын айтты.   

БҰҰ Бас хатшысы Кофи Аннанның мəлі- 
метіне қарағанда, соғыс басталғалы бері 
Ливанда 300, ал Израильде 28 адам қаза тауып, 
тағы 200-ге жуық адам жарақат алған. 
Қауіпсіздік кеңесінің отырысында Бас хатшы, 
негізінен, олардың барлығы дерлік бейбіт 
тұрғындар екендігін айтса, соның төрттен үш 
бөлігі балалар болғандығын да жасырған жоқ. 
Осы ретте Ливанның “Саида” əскери ауруха- 
насының профессоры Башир Шам израильдіктер 
химиялық қару қолданды деген жорамалын 
жария етті. Оның байқауынша, өлген адам- 
дардың терісіне химиялық элементтер тараған. 
Ол адамның 100 пайыздық өліміне алып келеді 
екен.    

БҰҰ Қауіпсіздік кеңесі отырысынан шыға 
салып осы кеңестегі Израильдің тұрақты өкілі 
Гиллерман журналистерге берген сұхбатында 
лаңкестер жойылмайынша, əскери іс-қимыл- 
дардың тоқтамайтындығын жəне ешқандай да 
мерзімді мойындамайтындықтарын айтып өтті. 
Дипломатиялық мəліметтерге қарағанда, АҚШ 
Израильге Хизболла жасақтарын жою үшін бір 
апта берген. Израильдің бұрынғы қорғаныс 
министрі Шауль Мофаз сыртқы барлау мəлі- 
меттеріне сүйене отырып, Хизболла тобының 
Ираннан соғысқа араласу туралы өтініш жаса- 
ғандығын жеткізді. 

БҰҰ-ның бас хатшысы Кофи Аннан Хиз- 
болла тобы кепілдікке алған екі израильдік 
əскерді тұтқыннан босатуда ара-ағайындық 
жасауға уəде берді. Бұл өтініш Тель-Авив пен 
Хизболла тарапынан қатар білдірілген. Ал апта 
басында Аннан Египет президенті Хусни 
Мубаракпен, АМЛ-дың Бас хатшысы Амр 
Мусамен кездесті. БҰҰ Қауіпсіздік Кеңесінің  

№ 1701 Қарарын жүзеге асыру мен Ливандағы 
ахуал, израильдік əскерді ливандық аймақтан 
əкету, Таяу Шығыстағы ахуалды реттеудің 
негізгі жолы болып табылатын палестиндік 
мəселе талқыға салынды. Египет Таяу Шығыс- 
тағы дауды тек Палестина мəселесін шешу 
арқылы ғана жүйелеуге болатынын айтты. 
Сарапшылар пікірінше, Ливанға қадалған əлем 
назары қайтадан Иранға қадалмақ.    

ИИР-дің израиль-ливандық қақтығысқа 
қатысты ресми ұстанымы Ливандағы Иранның 
СІМ-нің ресми өкілі Халид-Резы Асефидің 
сөйлегенінен белгілі болды. Ол АҚШ тарапынан 
қолдау көрсетіп отырған сионистік режим ай- 
мақтағы мұсылмандар қарсыласуының алдында 
көмексіз қалды жəне жазықсыз халыққа қарсы 
əскери операция жүргізіп отырғандығын айтты. 
Бұған қоса Асефи таңғалдырып отырған халық- 
аралық ұйымдардың үн қатпағанына назар 
аударды. Бұл жағдайда Тегеран дағдарысты тез 
арада дипломатиялық жолмен шешуге тырысты. 
Иран СІМ-нің өкілі ИИР аймақтағы елдермен 
бірқатар кеңестер өткізуге мүдделі екендігін 
жариялады. ИИР-дің президенті Махмуд 
Ахмадинежад Сирия президенті Башар Асадпен 
телефон арқылы сөйлесуде Таяу Шығыстағы 
жағдайды талқыға салды жəне Иран қақтығыс- 
тың өршуіне жол бермейтіндігін жариялады. 
Тегеран бірігуге жəне əрекеттердің жинақта- 
луына қол жеткізу мақсатымен исламдық халық- 
тарға, сонымен қатар аймақтағы мемлекеттерге 
үндеу жасайтындығын хабарлады. Сонымен 
қатар Иран бұл мемлекеттердің бірігу идеясын 
қолда бар дипломатиялық құралдармен қолдай- 
тындығын айтты. М. Ахмадинежадтың пікірін- 
ше, халықаралық ұйымдар қазірше «қылмыстық 
үндемеуді» ұстанып отырғандықтарынан Ислам 
конференциясы ұйымы (ИКҰ) дағдарысты ше- 
шуде белсенді рөл ойнау керек.  

ИИР-дің СІМ Монучехр Моттаки Тегеран- 
ның Ливан ішкі істеріне араласуы туралы 
израильдік тараптан таратылып жатқан ақпарат- 
ты жоққа шығарды. Сонымен қатар Моттаки 
тұтқынға алынған израильдік əскер ливандық 
Хизболламен Иран территориясына жіберілді 
деген болжамдарды жоққа шығарды.  

14 шілдеде Тегеранға оралған Моттаки сол 
кезде ЕО-ға төрағалық еткен Финляндия мем- 
лекетіндегі өзінің əріптесі Эркки Туомийоямен, 
сонымен қатар Малайзия, Египет жəне Катар 
сыртқы істер министрлерімен бірқатар теле- 
фон арқылы келіссөздер жүргізді. Ол ИКҰ-ның 
бас хатшысы Экмеледдин Ихсаноглу жəне 
Малайзия премьер-министрі Абдулла Ахмед 
Бадауимен жеке келіссөздер жүргізді. Келіс- 

сөздерде Моттаки Тегеран халықаралық ұйым- 
дардан сионистердің қаталдығына қарсы жауап 
беретін əсерлі шаралар қолдануын күтетіндігін 
атап өтті. Ол, сондай-ақ, Израиль тарапының 
жаңа соққыларын тоқтату үшін қақтығысқа 
басқа мемлекеттердің араласу қажеттілігін атап 
айтты.  

10 қыркүйекте Ливан төңірегіндегі шиеле- 
ністі жағдай жəне қақтығыстың бұл мемле- 
кеттен тысқары кеңею мүмкіндігі ИИР Ұлттық 
Қауіпсіздігінің Жоғары Кеңесі мүшелерінің 
кеңейтілген отырысындағы талқылаудың тақы- 
рыбына айналды. Кездесуге ИИР президенті  
М. Ахмадинежад жəне Ислам революциясының 
(рахбар) жоғарғы жетекшісі Али Хаменеи шақы- 
рылды. Кездесу барысында Хаменеи Израильдің 
Палестина мен Ливандағы қылмысына үн 
қатпаған кейбір мұсылман мемлекеттерін айып- 
тады. Алайда мұсылмандар Хизболланы мақ- 
таныш тұта алатындығын айтты.  

Таяу Шығыс бойынша көптеген мамандар, 
соның ішінде Е. М. Примаков, ақыр соңында 
Хизболла Израильді мойындайды деп есептеген 
болатын. Бірақ қазіргі кезде бұл ұйымның өз 
саясатынан таянбайтындығын көрсетіп отыр. 

Ливандағы əйгілі саяси шолушылардың бірі, 
«əс-Сафир» газетінің бас редакторы Таляль 
Сальман: «Араб мемлекеттерінің халықтары 
ливандық қарсыласудың жағында болса, араб 
режимдерінің көпшілігі қақтығыс басында іс 
жүзінде Израильді «үнсіз қолдау» ұстанымында 
болды. Бұл қақтығыс қаншалықты көпке созыла 
берсе, араб халықтарының бұл қарсыласуды 
қолдауы қаншалықты өсе берсе, болашақта араб 
елдерінің алдында тұратын мəселелер сонша- 
лықты күрделене береді», - деп тұжырымдады 
ливандық публицист [2].  

Өзінің қазіргі заманғы тарихында бірінші рет 
өз əскери күшіне қарсы тұра алатын күшпен 
қақтығысқан Израильді де қиын жағдай күтіп 
тұр. Ливан дағдарысы əскери жолмен шешіл- 
мейтіндігі белгілі. Бүгінгі күні Ливанда елдің 
қирауына Израиль тарапын ұстанған АҚШ 
себепкер екендігі барлығына анық. Бұл бола- 
шақта АҚШ мүдделеріне, оның Ливандағы жəне 
жалпы аймақтағы саяси жəне моральді ықпалы- 
на теріс əсер етеді. Дағдарыстан шығудың 
бірден-бір жолы – ол зорлық-зомбылықты 
тоқтатып, Ливаннан Израиль əскерінің шыға- 
рылуында.   

Израильге арабтардың жері аса қажет емес. 
Əрі оны ұзақ уақыт ұстап тұру оңайға соқпайды. 
Тель-Авив мұны жақсы түсінеді. Израильге 
қазіргі кезеңде аумақтағы өзінің үстемдігі мен 
салмағын сақтау, оны тұрақтылық тұғырына 

айналдыру керек болғандай. Еврейлерді, əсіресе 
Иранның тездете дамуы, ядролық қаруды 
иемдену мүмкіндігі қатты алаңдатты. Егер де 
АҚШ жəне оның одақтастары мен Иранның 
арасында əскери қақтығыс болған жағдайда, 
Израильдің де əуе күштері ядролық объектілерді 
жоюдың бағдарламасын жүзеге асыруға кіріседі. 
Сондықтан да Тель-Авивтің Хизболла мен 
Хамасқа қарсы бағытталған қазіргі əскери іс-
шараларын алдағы стратегиялық үлкен жоспар- 
лардың алғашқы қадамы деп қарау керек.  

Бұл орайда Израиль əуе күштерінің Сирия- 
ның Бекаа жазығына шығып, қашқындарды 
бомбалауы қауіптендіреді. Бекаа жазығы Сирия 
мемлекетінің шекарасы болып табылады. Қа- 
рулы қақтығыс барысында Сирияның қарулы 
күштері ұрыс қимылдарына қатыспауды ұстанды.  

15-16 шілдеде Санкт-Петербургте болып 
өткен «сегіздіктің» кезекті саммитінде ливандық 
дағдарыс талқыланды. Таяу Шығыс бойынша 
қабылданған резолюцияда «сегіздік» көшбасшы- 
лары бейбітшілік орнату бойынша күш салуды 
жалғастырудағы өз ұмтылуымызда біртұтаспыз 
деп бекітілді.  

Бұл резолюцияның қабылдануы дағдарысты 
бейбіт түрде реттеуге талпынған Иран жоспа- 
рына сай келді. Тіпті кейбір жетекші əлемдік 
державалар Таяу Шығыстағы дағдарысты бəсең- 
детудің жолдары жəне тəсілдері туралы осы 
мемлекетпен белсенді келіссөздер жүргізу қажет 
деп отырған ИИР аймақтық көлемдегі держава 
ретінде мойындап отыр. Бұл, əсіресе, италиян- 
дық премьер-министр Романо Продидің ИИР 
Ұлттық Қауіпсіздік Жоғарғы Кеңесінің хатшысы 
Али Лариджанимен телефон арқылы сөйлесуін- 
де айқындалды. Бұл сөйлесуде Иранға қақты- 
ғысты реттеудегі делдалдық қызметті атқару 
ұсынылды. Бұған жауап ретінде Лариджани 
Израиль мен Ливан арасындағы қақтығысты 
бейбіт түрде шешуге Тегеран барлық күштерін 
салатындығын айтты.  

Саммит аяқталып, бірнеше күндер өткеннен 
кейін, Францияның бұрынғы президенті Жак 
Ширак қақтығысушы тараптарды атысты 
жылдам тоқтатуға шақырды. М. Ахмадинежад 
француздық əріптесіне Тегеран Израиль жəне 
Хизболла қозғалысы арасындағы қақтығысты 
реттеуге қатысуға дайын деп айтылған жеке 
жолдауын жібере отырып, бұл бастаманы 
қолдады. Ал Пəкістан, Түркия, Малайзия, 
Индонезия, Сауд Арабиясы жəне Катармен 
телефон арқылы жүргізілген келіссөздерде  
М. Ахмадинежад Израиль тарапынан жасалған 
шабуылға тойтарыс беру үшін барлық мұсылман 
елдерді исламдық төзімділікке шақырды.  

19 шілдеде ИКҰ-ға мүше мемлекеттердің 
өкілдері ливан-израильдік қақтығыс бойынша, 
«ИКҰ израильдік шабуыл алдында ливандық 
халықпен бірге төзімділікті көрсетеді. Бұл ұйым 
əскери қимылдардың тұтастай тоқтатылуына 
шақырады...» деген өздерінің біріккен ұстаны- 
мын бекіткен арызбен БҰҰ-ға шықты [3]. 
Осылайша, ливан-израильдік қақтығыстың 
бірінші онкүндігі аяқталды.  

Шынында да, басында араб мемлекеттері 
көпшілігінің ресми реакциясы енжар болды. 
Олар ливандық оқиғаларға қатысты біріккен 
ұстанымда ымыраға келе алмады. Ливандағы 
жəне Палестинадағы қантөгісті тоқтатуға көмек 
беретін жалпы механизмді ұсына алмады. 18 
шілдеге белгіленген АМЛ-ға тұрақты мүше 
мемлекеттерінің төтенше отырысы да болмай 
қалды. 22 мемлекеттің ішінен алтауы ғана 
саммиттің шақырылуына келісім берді.  

Бұл көптеген бақылаушылардың араб 
əлемінің құлауы туралы түйін жасауына алып 
келді. Бұдан да маңызды нəрсе, айып тағумен 
шыққан мемлекеттердің тобы бар екендігі, яғни 
олар тарихта бірінші рет Израильді емес, 
исламдық топтарды, соның ішінде Иранды 
қанды шайқастың басталуына айыптады. Бұл 
кездері Сирия, Йемен, Бахрейн, Египет, 
Иордания, Иран мен Суданда шерулер жүріп 
жатты. Олардың ең үлкені Йеменде 100 мыңнан 
астам адамның қатысуымен өтті. Иранда 
наразылық акциясы тұрақты түрде жəне 
саясаткерлердің сөз сөйлеулерімен өтіп жатты.  

Қақтығыс жаңа фазамен жалғасты, 22 шіл- 
деде ЦАХАЛ Хизболланы талқандау мақсаты- 
мен Оңтүстік Ливанда жердегі толық көлемді 
операциясын бастады. Алайда оқиғалар барысы 
басында ойластырылғандай дамымады. Иеру- 
салим газеті «Debka» əскери қайнар көздерге 
сілтеме жасай отырып, былай деп хабарлады: 
«26 шілдеде шабуыл жасап келе жатқан 
израильдік бөлімшелерге қарсы Хизболла 
жауынгерлері соққы бере келе жəне олар қайта 
топталған Бинт-Джубейлде ЦАХАЛ ең ауыр 
жеңіліске ұшырады [4]. «Достойное возмездие» 
операциясы израильдік əскердің Хизболла 
қағидаларымен ойнай алмайтындығын көрсетті. 
Нəтижесінде «Debka» бір офицердің сөзіне сіл- 
теме жасай отырып, бұл операцияның өте қиын 
екендігін айтты. Оның есесіне, бұл операция көп 
əскердің қажет ететіндігін хабарлады.  

Шекаралық ауылдарды Хизболла жауынгер- 
лерінен тазалау бойынша  жəне қиын майдандық 
күрестегі əскердің өмірлерін сақтап қалу үшін 
Израиль атқыш құрал-саймандарының көлемін 
үлкейтті. Бірақ бұл шешім қателіктерге алып 

келді. Хиам қаласының маңайындағы бомба- 
лаудың нəтижесінде ЮНИФИЛ бақылау посты 
талқандалды. Осының кесірінен ҚХР, Австрия, 
Канада жəне Финляндиядан келген БҰҰ-ның  
4 бітімгершісі қаза тапты.  

Таяушығыстық аймақтың мыңдаған тұрғыны 
К. Райстың Таяу Шығысқа жасаған сапарына 
қарсылық ретінде наразылық шараларын өткізді. 
Олар америкалық шенеуніктің Таяу Шығыстағы 
бейбітшілік пен тұрақтылықтың кепілі бола 
алмайтынын жəне АҚШ-қа сенбейтіндіктерін 
ашық айтқан болатын.    

Тегеран қайтадан Ливанның ішкі істеріне 
араласып жəне Хизболлаға қолдау жасап отыр 
деген айыптардың қысымына душар болды. 
Енді ИИР-дің жоғары əскери өкілдері жұрт- 
тың алдында бұл айыптарды жоққа шығаруда 
сөз сөйледі. 22 шілдеде ИИР ЖК Біріккен 
Штабының басшысы, генерал-майор Сейед 
Хасан Фирузабади Иран ресми түрде ливандық 
Хизболлаға тек қана саяси, дипломатиялық жəне 
рухани қолдау көрсетіп отырғанын жариялады. 
Оның пікірінше, ливандық қарсыласу қосымша 
əскери көмекті талап етпейді, өйткені олар 
Хизболланың əскери мүмкіншілігіне күмəндан- 
байды, өйткені бұл соғыс барлық ливандық 
халықпен жүргізілуде. Мұның артынан ИИР-дің  
қорғаныс министрі Мохаммед Наджар Израиль 
əлемдік БАҚ арқылы Иран ливандық «Хизбол- 
лаға» қару-жарақ беріп отыр деген жалған 
ақпарат таратып отыр деп жариялады.  

26 шілдеде АҚШ жəне Италия бастамасымен 
Римде Ливан-Израиль қақтығысын реттеу 
жөніндегі болып өткен халықаралық конферен- 
ция сəтсіздікпен аяқталды. Бұл конференцияға 
20-ға жуық мемлекеттің жəне халықаралық 
ұйымдардың өкілдері қатысты. Олардың ішінде: 
АҚШ, Италия, Ресей, Ұлыбритания, Франция, 
Германия, Испания, Канада, Финляндия, Ливан, 
Египет, Сауд Арабиясы, Иордания, сонымен 
қатар БҰҰ Бас хатшысы, НАТО, ЕО, Əлемдік 
Банк өкілдері қатысты. Алайда дипломаттар 
бірыңғай пікірге келе алмады.  

ИИР СІМ Хамид-Резы Асефи конференция- 
ның нəтижесіз болуына АҚШ-тың Израильді 
қолдауынан болды деген пікірді айтты.  

Бір айға созылған қантөгіс шешімін таппады. 
Ливанның оңтүстік бөлігінде соғыс əлі жүріп 
жатты. Израильдік əскерилер тарапынан 
қойылған теңіз жəне əуе күштерінің тосқауылы 
соғыс барысында онсыз да елеулі зиян шеккен 
ливандық экономиканы тұншықтырып, импорт 
пен экспортты қиындатты. Бұл кедергі Ливанды 
қайта қалпына келтірудің екпінін бəсеңдетіп, 
оның экономикалық өсуіне кері ықпал етері 

анық. Сондықтан Швецияда халықаралық 
донорлық конференция ұйымдастырған халық- 
аралық қауымдастық Ливанға көмек қолын 
созуға əзірлігін білдірді.   

7 тамызда Бейрутте АМЛ-ға мүше мемлекет- 
тердің сыртқы істер министрлерінің кездесуі 
өтті. Кездесу барысында «7 пунктіден тұратын 
ливандық жоспар» қабылданды. Бұл жоспардың 
негізгі бөлімдері атысты жедел тоқтату, əскери 
тұтқындармен алмасу, отарланған жерлерден 
израильдік əскердің кетуі, бұл территорияларды 
уақытша көпұлтты күштердің бақылауына 
беруді қарастырады. Сонымен қатар Израильдің 
Ливанға миналы алаңдардың картасын беру 
керектігі айтылды. Қабылданған жоспарды БҰҰ 
ҚК-не тапсыру шешілді.  

Резолюция жоспарына АМЛ-дың талап еткен 
қосымшаларын Франция енгізгеннен кейін ғана 
2006 жылы 17 тамызда БҰҰ ҚК 1701 резолю- 
циясын қабылдады [5]. Резолюцияны 12 тамыз- 
да Ливан үкіметі, сонымен қатар Хизболла да 
қолдады. Бір күннен кейін Израиль кабинеті де 
соны істеді. Ресми түрде 2006 жылы 14 тамызда 
таңғы сағат 8.00-де Оңтүстік Ливандағы барлық 
əскери əрекеттер тоқтатылды. 

Тегеран мұндай оқиға барысын қолдады. 13 
тамызда М. Ахмадинежадтың Кофи Аннанмен 
телефон арқылы сөйлесуінде ол аймақтағы 
бейбітшілікке қол жеткізуде Иранның көмек- 
тесуге дайын екендігіне БҰҰ Бас хатшысын 
сендірді. 

Израильдің Ливандағы соғыста жеңіліске 
ұшырауы елде Эхуд Ольмерттің жəне оның 
«Кадима» партиясының беделінің төмендеп 
кетуіне алып келді. Үкімет іс-əрекеттеріне нара- 
зылықтың пайда болуы қақтығыс барысындағы 
үкімет əрекеттерін тексеру бойынша комиссия 
құрылды. Бұл комиссия сол үкімет тарапынан 
құрылған еді. Қоғам пікірін білу үшін жүр- 
гізілген сұрақта біржақты шегерім саясатына 
наразылық білдірілді. Израильдің Иордан теңізі- 
нің оңтүстік жағалауынан кетуін қарастырған 
«межелеп бөлу» жоспары Ольмерттің өзімен 
шетке ысырылып тасталды. 

Ең бастысы, Израильмен күресуде Хизболла 
жеңуші тараптың моральді статусына ие болды. 
Бұл ұйымның өкілдері тұжырымдағандай, 
Израильмен келіссөздер арқылы сөйлесу пай- 
дасыз, олардың ойлауынша, сионистер тек қана 
күш тілін түсінеді.   

Ливанда соғыс біткеннен кейін де шешімін 
таппаған мəселелер болды. Солардың бірі – бі- 
тімгерлер мəселесі. Израиль мен «Хизболланы» 
ауыздықтаған БҰҰ-ның арнайы қарарына 
сəйкес, Ливанға халықаралық бітімгерлер тобы- 

ның келуі тиіс еді. БҰҰ бітімгершілік тобын 
жасақтауға кірісті. Осының нəтижесінде ЕО 
тарапынан Италия – 3000, Франция – 2000, 
Испания – 700-800, Польша – 600-800 адам 
бөлсе, Грекия, Латвия, Швеция жекелеген 
бөлімдер мен флотын пайдалануға бермекші 
болды. Ал Германия көлік пен лазареттерін 
дайындап отырды. Бірақ Сирия БҰҰ-ның 
бітімгершілік тобы Ливан аумағына орналас- 
тырылатын болса, Ливанмен екі арадағы 
шекараны жауып тастайтындығын айтты. Бұған 
дейін «Дубай» телеарнасында сұхбат берген 
сириялық президент Башар Асад БҰҰ бітім- 
герлерінің шекара аумағына əкелінуі Ливанның 
тəуелсіздігіне нұсқан келтіретінін жəне Дамас- 
кіге қауіп төндіретінін мəлімдеген болатын. 
Оның үстіне əскер санын барынша көп бөлуге 
тек мұсылман мемлекеттері ғана мүдделік таны- 
тып отырды. Көптеген еуропалық мемлекеттер 
бітімгершілерге қойылатын талаптар мен 
міндеттер айқындалмайынша Таяу Шығысқа 
əскерлерін аттандыруға құлықсыз екендігін біл- 
дірді. Олардың басты қаупі Хизболла қозғалы- 
сының мүшелерін қарусыздандыруға қатысты 
болды. Ал Тель-Авив «бітімгерлер Хизболланы 
қарумен қамтамасыз ететін ливандық-сириялық 
шекараны бақылауда ұстауы тиіс» деген 
талапты қойды. Бұған дейін АҚШ пен Израиль 
Сирия мен Иранды Хизболла тобын қару-
жарақпен қамтамасыз етеді деп айыптаған бола- 
тын. Əрине, екі мемлекет бұл мəліметті теріске 
шығарды. Сарапшылар пікірінше, Ливандағы 
ахуал қай бағытқа қарай өзгерсе де, Вашингтон, 
Тегеран, Дамаск арасындағы мүдделер қақты- 
ғысы жалғаса береді. 

Израиль тарапынан жүргізілген əскери шара- 
лардың кесірінен Ливанға 3,6 миллиард АҚШ 
долларының көлемінде зиян келген. Қираған 
ғимараттар үйінділерінің астында қалған өндіріс 
пен туризмнен түсуге тиіс пайда 1 миллиард 
долларға бағаланып отыр. Стокгольмдегі халық- 
аралық донорлық конференцияға сол кезде 
Еуропалық Одаққа мүше 25 ел, АҚШ, Жапония, 
Канада, Норвегия, араб елдері сияқты 50-ден 
астам мемлекет пен БҰҰ, Араб мемлекеттерінің 
лигасы, Дүниежүзілік банк, Халықаралық 
валюта қоры, Еуропалық комиссия секілді 20-ға 
жуық халықаралық ұйымның өкілдері қатысты. 
Шараны ұйымдастыру туралы бастама көтерген 
Швецияның премьер-министрі соғыстың кей- 
біреулер үшін таптырмас кіріс көзі болғанымен, 
бейбітшілікті бүкіл əлем жақтайтынын жəне өз 
елінің Ливанға 20 млн доллар көлемінде көмек 
көрсететінін жеткізді. Конференцияға қатысу- 
шылар Ливанға 500 млн АҚШ долларының 

көлемінде қаражат бөлуге шешім қабылдады. 
Оның ішінде Еуропалық Одақ – 42 миллион 
еуро (шамамен 54 млн доллар), АҚШ – 230 млн 
доллар, Италия – 30 млн еуро (38 млн долларға 
жуық) қаржы бөлінетінін жеткізді. Мамандар 
пікірінше, Ливанды қайта қалпына келтірудің 
алғашқы кезеңінде 530 млн доллардан астам 
қаражат керек. Ресми Бейрут күн тəртібінде 
тұрған мəселелер тізімін жасады. Мысалы, 75 
млн доллар соғыс кезінде туған жерінен безіп 
кеткен босқындарды тым болмаса уақытша 
баспанамен қамтамасыз ету үшін, 80 млн доллар 
электр қуатын қайта қалпына келтіруге, 60 млн 
доллар су құбырлары мен жолдарды, көпірлерді 
реттеуге, 50 млн доллар Жерорта теңізінің 
бетіндегі мұнай дақтарын тазалауға кетеді. 
Теңіздегі дақтар израильдік əскери ұшақтар 
Бейруттегі мұнай сақтау қоймасын атқылау- 
дан пайда болған еді. Ливанға бөлінген 
гуманитарлық көмек БҰҰ бақылауында болатын 
арнайы қорда жинақталады. Кейбір саясаткер- 
лердің «Ливанға көрсетілетін халықаралық 
гуманитарлық көмек Хизболла тобы мүше- 
лерінің қолына кетеді» деген күмəнін теріске 
шығарған ливандық шенеуніктерді БҰҰ Бас 
хатшысының орынбасары мен бірқатар еуропа- 
лық елдердің өкілдері қолдап отыр.                      

Қорытындылай келе, Иранды қозғамай қой- 
майтын Ливан төңірегіндегі дағдарысты жағдай- 
дың даму барысында Тегеран АҚШ жəне 
Израильдің тарапынан болған арандатуға көн- 
беді. Сонымен қатар Тегеран əлемдік қауым- 
дастыққа өзінің «оңтайлы бейтараптылыққа» 
бағытталған сыртқы саясатында прагматикалық 
бағытты жүргізе алатындығын көрсете білді.  

Соғыс барысында 79 израильдік, 1026 ливан- 
дық қаза тапты. Қаза болған Хизболла тобының 
мүшелері туралы деректер əртүрлі. Израильдік 
əскер 250-500 адам десе, шииттік «Амаль» тобы 
55 адам қаза болғанын айтады. Екі тараптың 
босқындар саны: Израиль – 500 мың адам (елдің 
солтүстік бөлігіндегі халықтың тең жартысы), 
Ливан – 915 762 (елдің бүкіл халқының ширек 
бөлігі). Қираған ғимараттар: Израильде – тұрғын 
үйлер мен фабрикаларды қосқанда 300 нысан. 
Ливанда – 6900 үй мен пəтер, 160 ғимарат, 59 
əуежай, порттар мен су тазалау нысандары, 23 
жанар-жағар май станциялары, 145 көпір. 

Ливанда орын алған оқиға «халықаралық 
қауымдастық» тұтастай, халықаралық жəне 
аймақтық ұйымдардың жауапкершіліктері үшін 
бұл ағашқы сабақ емес. Олардың немқұрай- 
дылығынан, біріншіден, қазіргі кезде Израиль 
мен АҚШ-тың жүгініп отырған 2004 жылы  
2 қыркүйекте БҰҰ Қауіпсіздік Кеңесінің 
қабылдаған резолюциясы [6].  Бұл резолюция 
Ливандағы бейүкіметтік құрылымдардың қару- 
сыздануын, сондай-ақ «шетелдік», яғни сирия- 
лық күштердің шығарылуын талап етті. Ресей 
жəне тағы 5 мемлекет сол кезде бұған келіспеген 
еді. Бұл мемлекеттер резолюциямен бірге, басқа 
да нəрсе, соның ішінде 1967 жылы Израиль 
əскері отарлаған территориялардан шығарылуы 
орындалу керек дегенді ұстанды. Бірақ бұл 
оқиғалар бейтараптық ұстанымның жеткіліксіз 
екендігін көрсетті. 
_________________ 

* * * 
Итоги войны в Ливане очень четко показывают 

бессмысленность военных действий. Вторжение Израиля в 
Ливан, которое израильский министр обороны Амир Перец 
назвал «гуманитарной интервенцией», унесло гораздо больше 
жизней мирных жителей, чем ракетные удары Хизболлы по 
Израилю. Агрессию Израиля можно объяснить тем, что она 
стремится сохранить доминирующую роль и стабилизировать 
свой вес в этом регионе, не говоря уже об обеспокоенности 
израильской власти о развитии Ирана быстрыми темпами, 
возможности завладеть ядерным оружием.  

   * * * 
The results of the war in Lebanon precisely show the 

meaningless of military actions. Invasion of Israel into 
Lebanon, which Israeli prime-minister Amir Peres called 
«humanitarian invasion», claimed more lives of civilians than 
the attacks of ballistic missiles of Hezbollah. The aggression of 
Israel may be explained that it strives to save its dominant role 
and stabilize its balance in this region, without saying about 
concern of Israeli authorities about development of Iran rapidly, 
possibility to seize nuclear weapon.         

 
 
 
 
 
 


